
Sanmielak 2011

EMAKUME BASERRITARRAK “URNIETAR PRESTU, 2011”
Laugarren urtez, Urnietako Iñistorra Euskaltzaleen Biltzarrak Urnietar Prestu ohorezko izendapena egingo du irailaren 29an Jakutegi plazan, herri bazkaria eta bertsolarien emanaldiaren ondoren, arratsaldeko 17:30k aldera. Omenaldi hau, "Urnieta edo urnietarren alde, euskararen, kulturaren, kirolaren, gizarte ongizatearen edo, oro har, herriko jardunaren alorretan eskuzabaltasunez, elkartasunagatik edo herri onura eraginez egindako lan sarigarri apartak eskertu eta saritzeko xedez" egin zen. Aurten, Emakume baserritarrak izendatu dituzte. Urnietako lau auzoetako baserritar bana omenduz, Lurdes Arozena, Ergoien auzokoa; Angela Garmendia, Goiburu auzokoa; Pili Intxausti, Lategi auzokoa eta Maixabel Setien, Oztaran auzokoa, izango dira protagonista nagusiak. Aurreko hiru ediziotan, Martxeli Gorriti, Praixku Belauntzaran eta Juantxo Gorostidi izan ziren saria jaso zuten Urnietar Prestuak.

Lau omenduen artean adinez jasoena denari, Angela Garmendiari, herriko armarria eskuz brodatuta duen bizkarzapi edo esklabina ederra jarriko zaio omenaldi ekitaldian. Eta lau omenduak merezimenduak aipatzen dituen diploma bana jasoko dute. Sariak jaso aurretik Iñistorra elkarteko kide batek omenduen merezimenduak aipatuko dizkie han bildutakoei. Eta ekitaldia amaitzeko, omenduek hitz batzuk zuzentzuko aukera izango dute.

Omenaldi ekimen honekin, emakume nekazari eta abeltzainak mendeetan zehar, belaunaldiz belaunaldi egin duten lan izugarria saritu eta bistaratu nahi dute Iñistorrakoek. “Errekonozimendurik jasotzera ohituta ez dagoen kolektiboa da emakume baserritarrena” aipatu dute antolatzaileek, “baina ez meritu faltagatik,  baserritarraren lana gogorra bada, are gogorrago emakume baserritarrarena, aldi berean, etxekoandre lanak, seme-alabak hazi eta hezi, baserriko hainbat lan egin, esnea eta barazkien salmentaz arduratu izan baitira. Esan genezake, hanka sartzeko beldur handirik gabe, baserriko motorra izan direla. Gainera, euskararen trasmisioan ezinbesteko pieza izan dira, beraiei esker baserriak eutsi dio euskarari garairik zailenetan.” aipatu dute.

Baserria, orain arte ezagutu den moduan, behintzat, desagertze bidean den honetan, besteak beste, lan gogorra delako eta ekonomikoki bideragarria ez delako, Iñistorra Biltzarrak, omenaldi honekin beraien ibilbide luze bezain oparoa eskertuko du.

Horrela, Angela Garmendia, Lurdes Arozena,  Maixabel Setien eta Pili Intxaustik ongi merezitako omenaldia jasoko dute Iñistorraren eta V. Iñistor Jaian parte hartzen duten urnietarrengandik.

